
Te MaTua TaNgaTa

Nä Te Kahautu Maxwell

He whakamärama mö te haka
He	haka	tënei	e	körero	ana	mö	te	taenga	mai	o	te	whakapono	o	Te	Matua	Tangata,	arä,	Te	Ringatü,	ki	roto	
o	Te	Whakatöhea	i	raro	i	a	Hira	Te	Popo,	ariki	o	Ngäti	Ira	ki	roto	o	Te	Whakatöhea.		Ko	Hira	Te	Popo	te	
apataki	a	Te	Matua	Tangata	ki	roto	o	Maraetai	me	te	Wera,	käinga	i	Waioweka,	i	täwharautia	ai	Te	Matua	

Tangata	i	te	ringa	o	te	Käwanatanga.		I	tana	hokinga	mai	i	Wharekauri	ki	Whareongaonga	ka	kökiri	riri	ki	a	tauiwi	i	
Matawhero,	i	Ngätapa	hoki	i	te	tau	1868.		Ka	takahi	mai	Te	Matua	Tangata	ki	roto	o	Waioweka	ki	te	rapa	haumi	mö	tana	
kaupapa,	te	pupuri	i	te	whenua	me	te	Mana	Mäori	Motuhake.		I	tahuri	a	Te	Whakatöhea	ki	te	whai	i	Te	Matua	Tangata	
me	tana	whakapono,	nä	te	mea	i	raupatutia	te	roi	o	te	whenua	o	Te	Whakatöhea	i	te	tau	1865.	Ka	kite	ngä	ariki	o	Te	
Whakatöhea	koinei	te	waka	hei	hoehoenga	mö	rätou	hei	whakarauora	i	te	iwi.		Kei	roto	i	te	haka	nei	te	poropiti	a	Te	
Toiroa,	tohunga	o	Nukutaurua,	i	matakitehia	ai	te	taenga	mai	o	te	Päkehä	me	te	whänautanga	mai	o	Te	Matua	Tangata	
me	te	parekura	nui	ka	pä	ki	te	whenua	nei	i	a	tauiwi.		Ka	whakaatu	anö	hoki	i	te	whänautanga	mai	o	te	whakapono	
Ringatü	 ki	 runga	 o	 Wharekauri	 me	 ngä	 kupu	 whakaari	 i	 hoatu	 e	 te	 Atua	 ki	 Te	 Matua	 Tangata	 me	 te	 mana	 Atua	
hoki.		I	roto	i	te	haka	nei	he	rite	te	whakaputa	i	ngä	kupu	whakaari	a	Te	Matua	Tangata	ki	tana	iwi	Ringatü,	ä,	ki	a	Te	
Whakatöhea	hoki.		Kua	tangohia	mai	he	wähanga,	he	kupu,	he	tauira	hoki	mai	i	ëtahi	haka	tahito,	a	Rangipükohukohu	
i	a	Ngai	Tühoe,	ngä	haka	me	ngä	waiata	a	Te	Matua	Tangata	hei	whakakaupapa,	hei	whakaü	i	te	tähühü	o	tënei	haka.

Ngä kupu
Tiwhatiwha	te	pö!	Tiwhatiwha	te	pö!(1)
Ko	Te	Pakerewhä!	Ko	Te	Pakerewhä!
Ko	Arikirangi	tënei	te	haere	nei
I	ahahahä!
Ko	Arikirangi!	Ko	Arikirangi!
Pükohukohu(2)	te	rangi	i	patua	mai	ai	Te	Whakatöhea	raupatu
I	Ähaha!
Pikirangi	Arikirangi
He	tara	koukou	
Ä	he	anuhe	te	manawanui	o	Arikirangi
Puritia	kia	mau	te	kaunati	hikahika	a	Räwiri	
Ana	Tamarura	te	whenua
Ka	mate	i	te	riri	ki	Waerengähika
Auë	taukuri	e!
Rëkohu(3)	kohu	te	rangi
I	puta	mai	ai	te	Mata	o	Te	Atua
Tiripä!(4)	Tire!(5)	Taipeti!(6)
Tipu	ake	te	pono	i	te	whenua
Titiro	iho	te	tika	i	te	rangi(7)
Ämeko!	Iperene!	Ütiera!(8)
Ka	Türuki(9)	Te	Turuki
Paneke!	Paneke!
Ka	Türuki	Te	Turuki
Paneke!	Paneke!
Ki	roto	ki	te	wai
Ka	ü	ake	ana
Ko	Whareongaonga(10)
Ohuta!	Ohuta!
Ka	tü	te	ringaringa!
Ka	tü	te	ringaringa
Ki	runga	ki	te	Ringatü	iho	nei!	Ringatü	iho	nei!
Hï!
Anatakere!	Anatakere!(11)
Takahia	ngä	hiwi	maunga	ki	te	tai	whakararo
Ka	whakakau	a	Arikirangi	Te	Awa	o	Waioweka
Täwharautia	e	te	Whakatöhea

Ngä Tuhinga Reo Mäori

Ko	Te	Wera!	Ko	Maraetai(12)	Tire!(13)	
Tinimeene!(14)
Hünanga	o	te	tini
Hünanga	o	te	mano
Tire!	Tinimeene!
I	Ähaha!
Kei	waho	hoki	mai
Nöhou	Te	Popo(15)	tö	pono
Te	maungärongo	hoki	rä
I	haere	ai	i	te	ara	i	titi	kaha	mai	nä
E	kai	aku	mata	i	te	kohu	e	tatao
Tänewhirinaki(16)
Ki	runga	o	Waioweka
Eripi	Tana!	Eripi	Tana!(17)
Nö	wai	tërä	pere?(18)
Hei	aha	tërä	pere!
Kei	te	kimi	tonu	ake	te	oranga	mö	Te	Whakatöhea
Kei	runga	ränei
Kei	raro	ränei
Kei	kö	ränei
Anei	ake	ränei	kei	Te	Matua	Tangata
He	waka	ahau	e	te	iwi
Whiritä!(19)
Ka	kuhu	ki	te	ture
Whiritä!
Hai	matua	mö	te	pani
Whiritä!
Ko	te	mana	tuatahi	ko	Te	Tiriti	o	Waitangi
Ko	te	mana	tuarua	ko	Te	Kooti	Whenua
Ko	te	mana	tuatoru	ko	Te	Mana	Motuhake
Türuki!	Türuki!
Paneke!	Paneke!
Täwhana	mai	Rëhita(20)
Haramai	te	Atua
E	aweke	ana	ki	te	riri
E	pühoi	ana	te	aroha	ki	a	Te	Whakatöhea
Ka	tü	te	ihiihi
Ka	tü	te	wanawana
Ki	runga	Arikirangi
Ringatü	iho	nei!	Ringatü	iho	nei
Hï!

He whakamärama mö ngä kupu
1	 Nä	Te	Toiroa	o	Nukutaurua	tënei	matekite	i	te	haramaitanga	o	te	Päkehä	1766.
2	 I	tangohia	mai	tënei	wähanga	i	te	haka	a	Ngäi	Tühoe,	ko	töna	ritenga	ki	te	ähua	o	te	ao	ki	runga	i	a	Te	Whakatöhea	

i	te	raupatutanga	o	te	whenua.
3	 He	ingoa	anö	mö	Wharekauri.
4	 Ko	te	kupu	whakaari	tënei	a	Te	Atua	ki	a	Aperahama.	Ko	te	whakapümautanga	i	te	manawanui	i	runga	i	te	kupu	

me	te	oati.
5	 Ko	te	kupu	whakaari	ki	a	Mohi.	Ko	te	putanga	mai	o	te	Atua	ki	te	tangata.
6	 Ko	te	kupu	whakaari	ki	a	Höhua.	Ko	te	rironga	o	te	whenua	i	oatitia	ki	a	Aperahama.
7	 Tipu	ake	te	pono	i	te	whenua,	titiro	iho	te	tika	i	te	rangi:	I	tangohia	mai	tënei	i	te	Waiata	a	Räwiri	85	e	whakaatu	

ana	tënei	i	te	whänautanga	mai	o	te	Ringatü	ki	runga	o	Wharekauri.

8	 Ko	te	kupu	whakaari	a	te	Atua	ki	a	Te	Matua	Tangata	i	Wharekauri;	“E	kore	ahau	e	whakarere	i	a	koe	me	töku	iwi	
hoki.”

9	 Te	Turuki:	Ko	Te	Matua	Tangata.		Ko	te	whakarite	i	konei	ki	te	hokinga	mai	o	Te	Matua	Tangata	me	ngä	mörehu	i	
runga	i	te	kaipuke	Raiwharameene	(Rifleman)	i	Wharekauri	ki	Whareongaonga.

10	 Whareongaonga:	Kai	te	tonga	o	Türanga	tënei	wähi,	i	tangohia	tënei	wähanga	i	te	waiata	a	Te	Matua	Tangata	i	a	
Pinepine	te	Kura.

11	 Kei	waenganui	i	Ngä	Kurï	ä	Whärei	ki	Tihirau	te	tamaiti	mö	tätou.	He	tamaiti	pai,	he	rangimärie.	Nui	atu	hoki	töna	
mana.	Ahakoa	rua,	toru,	whä,	ka	koropiko	ahau	ki	öna	waewae.

12	 Te	Wera/Maraetai:	He	käinga	tënei	kei	Waioweka	i	täwharautia	ai	a	Te	Matua	Tangata	ki	ënei	käinga	e	rua	e	Te	
Whakatöhea	i	te	ringa	o	te	Käwanatanga.

13	 Ko	te	kupu	whakaari	ki	a	Mohi,	ko	te	tononga	o	Te	Atua	i	te	Poukapua	hei	huna	i	a	Mohi	i	te	rä,	ko	Pou	käpura	hei	
huna	i	te	pö	koinei	te	tauira	mai	o	te	hünanga	o	Te	Matua	Tangata	ki	Te	Wera,	ki	Maraetai	ki	roto	o	Waioweka.

14	 Kupu	whakaari	ki	a	Horomona.	Ko	te	mätauranga,	huihuinga	o	ngä	iwi	ki	ngä	Poropiti,	ko	te	Atuatanga,	tangatatanga,	
ko	te	huihuinga	o	ngä	kupu	whakaari	katoa	mai	rä	anö	i	a	Aperahama	tae	noa	mai	ki	ngä	poropiti.

15	 Te	Popo:	Ko	Hira	Te	Popo	te	üpoko	ariki	o	Ngäti	Ira,	hapü	o	Te	Whakatöhea	ki	roto	o	Waioweka	näna	i	täwharau	
Te	Matua	Tangata	i	muri	i	tana	omanga	ki	roto	o	Waioweka	i	muri	i	te	pakanga	ki	Ngätapa.

16	 Tänewhirinaki:	Koinei	te	rünanga	whakairo	i	whakatüngia	e	Hira	Te	Popo	me	Te	Whakatöhea	mö	Te	Matua	Tangata	
1883.		E	ai	ki	te	körero	he	whare	tapu	tënei	i	tërä	wä	ko	ngä	tohunga	anake	i	whakaaengia	ki	roto	ki	te	karakia,	
kiritahanga.

17	 Ko	te	kupu	whakaari	a	Te	Matua	Tangata	ki	te	whare	o	Te	Whakatöhea	a	Tänewhirinaki	i	whakatühia	hei	whare	
tapu	mö	Te	Matua	Tangata.	E	kore	 tö	koutou	whare	e	 tü.	Ka	kainga	e	 te	kiore	mai	 i	 te	mahau	puta	noa	ki	 te	
tüärongo.	Ka	puta	hoki	he	poropiti	i	muri	i	ahau,	pakaru	tikanga,	pakaru	whenua,	pakaru	whakapono.	Kia	tere	te	
hoki	ki	te	tikanga.

18	 He	wähanga	tënei	nö	te	haka	o	Te	Matua	Tangata	i	hakaina	e	ia	ki	runga	o	Ömarumutu	ki	roto	i	a	Ngäti	Rua	hapü	o	
Te	Whakatöhea.		Ko	tana	whakahau	ki	te	iwi	kia	tahuri	te	iwi	ki	tana	whakapono,	hei	aha	te	whakapono	o	tauiwi.

19	 Ko	te	kupu	whakaari	ki	a	Noa	i	ora	ai	te	tangata.
20	 Ko	te	kaiärahi	tënei	a	Te	Matua	Tangata,	he	köpere	mä	ka	puta	mai	i	te	pö.




